2019 жылғы 7 қазанда Қазақстан Республикасы Парламентінің Мәжілісінде «Нұрлы жер» мемлекеттік тұрғын үй құрылысы бағдарламасын іске асыру туралы» деген тақырыпта болған Үкімет сағатының нәтижелері бойынша 
ҰСЫНЫСТАР

Қазақстан Республикасының Үкіметі:

1. Қазақстан Республикасының Президенті Қ. Тоқаевтың ұсынымдарына сәйкес елдегі тұрғын үй құрылысының бірыңғай моделін әзірлесін және тұрғын үй құрылысы бағдарламаларының бір-бірімен өзара байланыспайтын көптеген орындаушыларынан арылып, заңдарға қажетті өзгерістер жобаларын Қазақстан Республикасы Парламентінің Мәжілісіне ұсынсынРе.
2. «Нұрлы жер» мемлекеттік бағдарламасын іске асыруға бөлінген қаражаттың тиімді пайдаланылуына бақылау мен мониторингті күшейтсін, сондай-ақ өңірлер басшыларының осы Мемлекеттік бағдарламаны іске асыру үшін жеке жауапкершілігін арттыратын болсын.
3. «Қазақстанның тұрғын үй құрылыс жинақ банкі» АҚ  (бұдан әрі – «ТҚЖБ» АҚ) тарапынан азаматтарды кредиттеудің табысты жүріп жатқанын назарға ала отырып, екінші деңгейдегі басқа банктерге бөлінетін бюджеттік қолдауды қайта бөлу арқылы «ТҚЖБ» АҚ-ны қаржыландыруды ұлғайту мүмкіндігін қарасын.

4. «Бақытты отбасы» бағдарламасы бойынша кредиттік тұрғын үйді «ТҚЖБ» АҚ арқылы өткізу тетігін көпбалалы және толық емес отбасылар, сондай-ақ мүмкіндігі шектеулі балалары бар немесе оларды тәрбиелеп отырған отбасылар үшін бастапқы 10 пайыздық жарнаны алып тастау бөлігінде өзгерту мүмкіндігін қарастырсын.
5. Әлемдік практикаға талдау жасасын және жалға берілетін жекеше тұрғын үй құрылысы секторын, оның ішінде өз қаражатына жалға берілетін тұрғын үй салып, оны жалға беретін бизнесмендер үшін салықтық жеңілдіктер мен преференциялар арқылы да дамыту шараларын тұжырымдасын. 

6. «Нұрлы жер» мемлекеттік бағдарламасында ауылдық жердегі тұрғын үй құрылысы үшін жеке бөлім, сондай-ақ ауылдық елді мекендердегі тұрғын үй құрылысын әртүрлі көздерден субсидиялау арқылы ынталандыру нормаларын көздейтін болсын. 
7. «Дипломмен ауылға» бағдарламасында көзделген тетіктерді қолдану арқылы ауылдарда тұрғын үй құрылысын жандандыру шараларын қабылдасын. «Даму» кәсіпкерлікті дамыту қоры» АҚ-ны тарта отырып, ауылдық елді мекендерде тұрғындарға тұрғын үй сертификаттарын беру мүмкіндігін қарастырсын, 
сондай-ақ тұрғындардың «ТҚЖБ» АҚ-дағы кредиттік мүмкіндіктерге қол жеткізуі арқылы ауылдық жердегі тұрғын үй құрылысын қаржыландыру тәртібін әзірлесін.

8. Республиканың барлық өңірін қоса алғанда, 
2019-2021 жылдары жұмыс істейтін жастарды сатып алу құқығынсыз жалға берілетін тұрғын үймен қамтамасыз ету жоспарланып отырған қалалар тізбесін кеңейтсін.

9. Тұрғын үйінің жоқтығын растау және тұрғын үйді салу үшін қолда бар қаржы қаражаты ескеріле отырып, ЖТҮ салуға жер учаскелерін (0,1 га) өтеусіз негізде беру тетігін қайта қарасын, сондай-ақ құрылыс салу жөніндегі міндеттемелер орындалмаған кезде осы жер учаскелерін алып қоюдың жеделдетілген тетігін жасасын.

10. Қазақстан Республикасының Салық кодексіне өз жұмыскерлерінің «ТҚЖБ» АҚ-да және оның бөлімшелерінде ашылған жинақ шоттарына ай сайынғы жарналар түрінде төлемдерді жүзеге асыратын жұмыс берушілер үшін салықтық жеңілдіктер беру бойынша өзгерістер енгізу мүмкіндігін қарасын. Бұл ретте осы жарналарға әлеуметтік салықтар мен Міндетті әлеуметтік медициналық сақтандырудың (МӘМС) аударымдарын салмасын.
11. Клиенттердің банктердегі шоттарда жатқан және ипотекалық тұрғын үй қарыздары бойынша қамтамасыз ету болып табылатын жинақ ақшаларына төлем талаптарын қолдануға және өндіріп алуды қолдануға тыйым салуды белгілеу мәселесін қарайтын болсын.
Қазақстан Республикасының Индустрия және инфрақұрылымдық даму министрлігі мен жергілікті атқарушы органдар:

1. «Нұрлы жер» мемлекеттік тұрғын үй құрылысы бағдарламасын іске асыруға мемлекеттік-жекешелік әріптестік тетіктерін қатыстыру арқылы тұрғын үй мен инженерлік-коммуникациялық инфрақұрылым салуға жекеше бизнестің инвестицияларын тарту жұмысын күшейтсін.

2. «Нұрлы жер» бағдарламасы бойынша қаражаттың қозғалысына бақылау мен жауаптылықты күшейту және міндеттемелерді «Бәйтерек Девелопменттен» кері сатып алу мақсатында жергілікті атқарушы органдар Қазақстан Республикасының Қаржы министрлігімен келісу бойынша жеке бақылау шоттарын ашатын болсын, бұл бөлінген қаржының нысаналы пайдаланылуын және Қазақстан Республикасы Ұлттық қорының тұрғын үй құрылысына аударылған ақшасының қайтарымдылығын қамтамасыз етуге мүмкіндік береді.

3. Жергілікті атқарушы органдар атаулы әлеуметтік көмекті ресімдеу кезінде азаматтар тарапынан жасалған көптеген бұзушылық фактілерін ескере отырып, жалға берілетін тұрғын үй алуға арналған жеңілдікті кезектерге егжей-тегжейлі тексеру жүргізсін. Оның нәтижелері туралы жұртшылыққа хабарласын.

4. «Нұрлы жер» бағдарламасының мүмкіндіктерін пайдалана отырып, жеке тұрғын үй құрылысын дамыту мақсатында ауылда инженерлік-коммуникациялық инфрақұрылым салу жұмысын жандандыру үшін «Ауыл – Ел бесігі», «Дипломмен ауылға» жобаларын іске асыруға бөлінген бюджет қаражатының уақтылы және тиімді игерілуін қамтамасыз етсін. 
5. Тұрғын үй инфрақұрылымы объектілері мен үйлерді жобалау, салу және пайдалануға беру кезінде құрылыс салушылардың заңнама талаптарын сақтауын бақылауды арттырсын.

2

